
Sistem Pengurusan dan Permohonan Dana KMUKM

Description

Penganjuran program terutamanya program pelajar memerlukan pembiayaan dan kewangan untuk
memastikan program dapat dilaksanakan dengan lancar. Peruntukan khas melalui dana Kesatuan
Mahasiswa Universiti Kebangsaan Malaysia (KMUKM) disediakan dan boleh dimohon oleh pelajar
untuk setiap program yang dijalankan. Sistem pengurusan dan permohonan dana KMUKM secara
dalam talian berasaskan web telah dibangunkan untuk menggantikan kaedah permohonan sedia ada
iaitu penggunaan borang secara fizikal dan penyerahan dokumen manual ke pejabat pengurusan
dana. Proses pembangunan sistem ini melibatkan pihak KMUKM, Hal Ehwal Pelajar UKM (HEP UKM)
dan pelajar dalam memberikan input keperluan maklumat serta fungsian bagi sistem yang diperlukan.
Sistem ini memberikan kemudahan kepada pihak yang terlibat dalam permohonan dan pengurusan
dana KMUKM iaitu pelajar, bendahari KMUKM dan pentadbir kewangan HEP UKM. Penggunaan
sistem ini menjadikan proses permohonan dana lebih telus,  cekap dan teratur. Sistem ini
membolehkan pelajar membuat permohonan dana secara dalam talian dengan mengisi maklumat
terperinci program serta memuat naik dokumen yang diperlukan. Selain itu, sistem ini juga
membolehkan pelajar menjejaki status masa nyata permohonan yang telah dibuat menerusi fungsi
jejak masa yang disediakan. Maklum balas dari pelajar, bendahari KMUKM dan pentadbir kewangan
HEP UKM diperolehi untuk menentukan kebolehgunaan dan fungsian sistem yang dibangunkan. Item
kebolehgunaan diaju dengan menggunakan skala Likert lima-mata persetujuan manakala fungsian
sistem merujuk kepada fungsi-fungsi yang terdapat dalam sistem. Skala Likert lima mata dikategori
untuk melihat kebolehgunaan sistem dengan purata skor 1 hingga 2.32, 2.33 hingga 3.65 dan 3.66
hingga 5.00 masing-masing adalah mewakili tahap rendah, sederhana dan tinggi. Hasil maklum balas
mendapati keseluruhan fungsi yang terdapat dalam sistem berfungsi dengan baik dan kebolehgunaan
sistem adalah pada tahap tinggi dengan skala 4.81. Walau bagaimanapun, beberapa
penambahbaikan perlu dilakukan terhadap beberapa aspek seperti antara muka dan fungsi tambahan.

